UNIVERZITET U TUZLI

RUDARSKO-GEOLOŠKO-GRAĐEVINSKI FAKULTET

Tuzla, 11.06.2007.g

Na osnovu čl.68. Pravila Univerziteta u Tuzli (prečišćeni tekst), Sekretarijat Univerziteta 

O B J A V LJ U J E

Amir Jahić, dipl.inž.geologije, javno će braniti magistarski rad pod naslovom „Katastar klizišta na regionalnoj cesti u složenim inženjerskogeološkim uslovima“, dana 22.06.2007.godine, u amfiteatru Rudarsko-geološko-građevinskog fakulteta Univerziteta u Tuzli sa početkom u 11,00 sati pred komisijom u sastavu:

1. Dr.sc. Izet Žigić,vanredni profesor za užu naučnu oblast 'Hidrogeologija', Rudarsko-geološko-građevinski fakultet Univerziteta u Tuzli;

2. Dr.sc. Enver Mandžić, redovni profesor za nastavne predmete 'Mehanika tla i stijena' i 'Inženjerska geologija', Rudarsko-geološko-građevinski fakultet Univerziteta u Tuzli;

3. Dr.sc. Mevludin Avdić, vanredni profesor za nastavni predmet 'Programiranje i primjena računara u rudarstvu', Rudarsko-geološko-građevinski fakultet Univerziteta u Tuzli..

Pristup javnosti je slobodan.

Magistarski rad se može pogledati u Sekretarijatu Rudarsko-geološko-građevinskog fakulteta Univerziteta u Tuzli, svakim radnim danom od 08-16,00 sati
KRATAK SADRŽAJ MAGISTARSKOG RADA
Dužina cestovne mreže na području tuzlanskog kantona kojom upravlja Direkcija cesta Tuzla iznosi oko 350 km. Cestovni  pravci su djelimično prekriveni tucaničkim materijalom, a u većini asfaltnim zastorom. Bez obzira koji od cestovnih pravaca analiziramo, vidjeli bi da su u većoj ili manjoj mjeri ugroženi tj. podložni uticaju savremenih inženjersko-geoloških procesa i pojava, sa izraženim odronima i klizanjima terena.

Geološka građa Tuzlanskog kantona karakteriše se stijenskim masama različitog litološkog sastava, uslova nastanka (sedimentne, metamorfne, magmatske), fizičko-mehaničkih karakteristika i svojstava, elemenata slojeva (što je za ovu problematiku bitno), i dr. To znači da se površine terena, u različitim  područjima Tuzlanskog kantona, drugačije ponašaju u pogledu deformacija, otkidanja i načinu premještanja materijala od kojeg se sastoje (klizanje, osipanje, odronjavanje), odnosom i reagovanjem na djelovanje površinskih i podzemnih voda, uticaja naglih i velikih kolebanja temperature i mraza, svoje ekspozicije. Ako uzmemo u obzir činjenicu da regionalne ceste prelaze upravo preko kompleksnih terena u pogledu litološke građe, onda brojčana vrijednost klizišta i labilnih zona, koja egzistiraju na tim područjima, predstavlja očekivano stanje.

Za temu magistarskog rada, a kao karakterističan primjer egzogenih geodinamičkih procesa i pojava, odabrana je regionalna cesta R-458 gdje je tokom jeseni 2006. izvršeno rekognosciranje terena. Dužina tretirane dionice ceste iznosi oko 6000m, a počinje od stacionaže 4+600 do 10+580. Dionica je svojim najvećim dijelom izgrađena u zasjeku, a ponegdje je zbog postizanja povoljne nivelete urađen i nasip. Usjeci na predmetnoj dionici nisu rađeni. Obilaskom terena izvršeno je detaljno kartiranje i tom prilikom zabilježene su i locirane granice nestabilnih zona, aktivnih klizišta, markera koji ukazuju na egzistiranje i razvoj kliznih procesa i pojava, evidentirani su svi propusti i betonski potporni zidovi koji su  urađeni u okviru ili van kliznih tijela, itd. Takođe su ucrtane sve deformacije razvijene u trupu ceste, bilo da one predstavljaju čeone ožiljke, ožiljke nožice klizišta ili nekog drugog elementa kliznog tijela. Klizni procesi i pojave razvijeni su u padinama i kosinama ispod trupa ceste, a samo u manjim slučajevima pružaju se iznad ceste. U inženjersko-geološku kartu unesene su i klizne pojave koje ne ugrožavaju stabilnost ceste jer se, prvenstveno, nalaze na znatnoj međusobnoj udaljenosti. Razlog njihovog označavanja je da se shvati opravdanost sadašnjeg prostornog položaja i pružanja ceste, jer, da se ista gradila bilo na višoj ili nižoj koti od postojeće, ugroženost klizištima bi, u svakom slučaju, bila slična.

U radu je dat  kratak opis načina i uslova nastanka sedimenata konkretnog područja, procesima koji su se u njima odvijali, samo iz razloga njihovog boljeg razumjevanja.

Osim izrade inženjersko-geološke karte, izvršena je i podjela ili kategorizacija klizišta po nekim parametrima. Određene su dimenzije i površine klizišta kao i dimenzije i površine oštećenog dijela asfaltnog zastora od djelovanja istih klizišta, kategorizacija klizišta po dužini, širini, površini i zapremini klizne mase, kategorizacija klizišta po mjestu nastanka, kao i po položaju ceste u odnosu na klizno tijelo. Date su i fotografije elemenata klizišta, geološkog supstrata, značajnijih pojava podzemnih voda na površini terena, devastiranih objekata od djelovanja kliznog procesa i sl. U radu su prikazane i detaljne inženjersko-geološke karte dva klizišta, u krupnoj razmjeri, koja su karakteristična i reprezentativna za ovo područje.

